
ТАТАРСТАН РЕСПУБЛИКАСЫ КОНСТИТУЦИЯ СУДЫның

БИЛГЕЛӘМӘСЕ
Татарстан Республикасы Министрлар Кабинетының  2010 елның 22 декабрендәге 1091  номерлы карары  белән расланган 2011-2015 елларга Татарстан Республикасында Торак төзелешен үстерү концепциясенең аерым нигезләмәләре белән үзенең конституциячел хокуклары һәм ирекләре бозылуга гражданин С.М. Гусев  шикаяте буенча  
Казан шәһәре                                                                  
         2011 елның 17 мае
Татарстан Республикасы Конституция суды Рәисе В.Н. Демидов, судьялары Ф.Н. Баһаутдинов, Л.В. Кузьмина, Р.Г. Сәхиева,  А.А. Хамматова, А.Р. Шакараев   составында,

 “Татарстан Республикасының Конституция суды турында” Татарстан Республикасы Законының 44 статьясы нигезендә суд утырышында гражданин С.М. Гусевның  шикаятен  алдан өйрәнгән судья Л.В. Кузьмина докладын  тыңлаганнан  соң, Татарстан Республикасы Конституция суды

а ч ы к л а д ы:
1.  Татарстан Республикасы Конституция судына 2011 елның 31 гыйнварында гражданин С.М. Гусевтан Татарстан Республикасы Министрлар Кабинетының  2010 елның 22 декабрендәге 1091 номерлы карары белән расланган 2011-2015 елларга Татарстан Республикасында Торак төзелешен үстерү концепциясенең (алга таба – Концепция) аерым нигезләмәләре белән үзенең конституциячел хокуклары һәм ирекләре бозылуга карата шикаять рәвешендә мөрәҗәгать алынды. Мөрәҗәгать итүче Концепциянең аерым категорияләргә керүче гражданнарга, аерым алганда ятим балаларга адреслы ярдәмне күздә тотучы 1 бүлегенең унтугызынчы абзацы; Татарстан Республикасында торак төзелеше үсешенең алшартлары һәм төп характеристикалары исәбендә ятим балаларны һәм ата-ана каравыннан мәхрүм  калган балаларны, шулай ук  ятим балалар һәм ата–ана каравыннан мәхрүм  калган, үзләренә беркетелгән торак урыннары булмаган балалар арасыннан булган затларны торак белән тәэмин итү механизмнарын кертеп,   Cоциаль ипотека программасын гамәлгә ашыру булган 2 бүлекнең 2.2 пунктындагы җиденче абзацы; аерым алганда,  республикада торак төзелеше халыкның түли алу ихтыяҗын, шул исәптән аерым категорияләрдәге халыкка карата социаль ипотека механизмнарын гамәлгә ашыру һәм  аерым категорияләрдәге гражданнарның торак шартларын яхшыртуга җәлеп ителә торган субсидияләр ярдәмендә дә, канәгатьләндерүгә юнәлдереләчәк дип билгели торган 3 бүлекнең  бишенче абзацы;  торак базарында продукция җитештерүчеләрне һәм хезмәт күрсәтүчеләрне кызыксындыру чаралары буларак,  ятим балаларны торак белән тәэмин итү чараларын да  кертеп, Социаль  ипотека программасын гамәлгә ашыруны дәвам итүне  билгели торган   5 бүлекнең 7 пункты нигезләмәләренә шикаять белдерә. 
Гражданин С.М. Гусев Концепциянең әлеге нигезләмәләренә ятим балаларның һәм ата-ана каравыннан мәхрүм калган балаларның, шулай ук  ятим балалар һәм ата–ана каравыннан мәхрүм  калган, үзләренә беркетелгән торак урыннары булган, ләкин  торак шартларын яхшыртуга мохтаҗ  балалар арасыннан булган затларның  (мөрәҗәгать итүче  шушы категориягә керә) торак хокукларын һәм мәнфәгатьләрен үтәү буенча хокукый гарантияләрен күздә тотмый торган өлешендә дәгъва белдерә.
Гражданин С.М. Гусев мөрәҗәгатеннән һәм аңа кушып җибәрелгән  документларның күчермәләреннән аңлашылганча, ул әнисе ата-ана хокукларыннан мәхрүм  ителгәннән соң 1987 елдан алып 1997 елга кадәр  Татарстан Республикасының Азнакай шәһәрендәге 1 нче интернат-мәктәптә тәрбияләнгән. Интернат-мәктәпне тәмамлаганнан соң 1997 елдан 2007 елга кадәр мөрәҗәгать итүче  Россия Федерациясе  Кораллы көчләре сафларында хезмәт иткән. Бу чор  дәвамында  аңа Казан шәһәрендә  файдалану хокукында торак урын беркетелгән булган һәм ул анда 1987 елга кадәр яшәгән. Мөрәҗәгать итүче  күрсәткәнчә,  әлеге 61,7 кв.м мәйданлы фатирда хәзерге вакытта 8 кеше теркәлгән, шуңа күрә анда яшәү мөмкин түгел.  Казан шәһәре  муниципаль берәмлеге Башкарма комитеты  Мәскәү районы администрациясе башлыгының  2008 елның 4 маендагы һәм  Казан шәһәре муниципаль берәмлеге Башкарма комитеты җитәкчесе беренче урынбасарының  2009 елның 4 маендагы  җавапларыннан, шулай ук Казан шәһәре Вахитов район судының  2009 елның 27 апрелендәге карарыннан күренгәнчә, федераль законнар нормаларына таянып, шул исәптән  беркетелгән торак урыны  булганга күрә, С.М. Гусевны  социаль яллау шартнамәсе буенча чираттан тыш торак шартларын яхшыртуга һәм торак урыны бирелүгә мохтаҗ буларак  исәпкә куюдан  баш тартканнар. 
Бәян ителгәннәр нигезендә гражданин С.М. Гусев Татарстан Республикасы Конституция судыннан Концепциянең ул дәгъва белдерә торган нормаларын Татарстан Республикасы Конституциясенең 28 (2  өлеш), 30, 54 (1  өлеш) һәм 55 статьяларына туры килми дип тануны сорый, алар  буенча  дәүләт кеше һәм граждан хокукларының һәм ирекләренең тигезлеген гарантияли; гражданнар шәхси, сәяси, социаль-икътисадый һәм мәдәни хокукларның һәм ирекләрнең бөтен тулылыгына ия; һәркемгә яше буенча, авырган, гарипләнгән, туендыручысын югалткан очракта, балаларны тәрбияләү өчен һәм законда билгеләнгән башка очракларда социаль тәэминат гарантияләнә; һәркем торакка хокуклы, беркем дә торагыннан нигезсез рәвештә мәхрүм ителә алмый, дәүләт хакимияте органнары һәм җирле үзидарә органнары торак төзелешен хуплыйлар, торакка хокукны гамәлгә ашыру өчен шартлар тудыралар.

Мөрәҗәгать итүче "Татарстан Республикасы Конституция суды турында" Татарстан Республикасы Законының 43  статьясындагы  икенче өлешеннән чыгып,  Татарстан Республикасы Конституция судыннан үзенең мөрәҗәгате буенча карар кабул итүне сорый. 

2. Татарстан Республикасы  Конституциясенең 55 статьясына бәйле рәвештә 13 статьясы нигезендә Татарстан Республикасы – сәясәте кешегә лаеклы тормыш һәм ирекле үсеш тәэмин итүче шартлар булдыруга юнәлтелгән социаль дәүләт; һәркем торакка хокуклы, беркем дә торагыннан нигезсез рәвештә мәхрүм ителә алмый;  дәүләт хакимияте органнары һәм җирле үзидарә органнары торак төзелешен хуплыйлар, торакка хокукны гамәлгә ашыру өчен шартлар тудыралар. Һәркемнең торакка хокукы Россия  Федерациясе Конституциясенең 40 статьясы белән гарантияләнгән. Россия  Федерациясе Конституция Судының кайбер карарларында әйтелгән хокукый позициясе нигезендә торакка конституциячел хокук дәүләт хакимияте органнары һәм җирле үзидарә органнары тарафыннан аны гамәлгә ашыру өчен, законда күрсәтелгән  аз керемле һәм торакка мохтаҗ башка гражданнарга бушлай яисә түли алырлык бәядә дәүләт һәм башка торак фондларыннан торак бирү өчен шартлар тудыру бурычын күздә тота; бу хокукны гамәлгә ашыру торак законнары актларында күрсәтелгән аерым таләпләргә бәйле булырга мөмкин (2010 елның 15 июлендәге 955-О-О номерлы, 2010 елның 25 ноябрендәге 1543-О-О номерлы Билгеләмәләр). 
Күрсәтелгән нигезләмәләр социаль хокукларны яклау өлкәсендә халыкара-хокукый стандартларга туры килә, алар нигезендә социаль прогресс һәм  үсеш һәркемнең, җәмгыятьтәге һәр кешенең,  аеруча аз керемле затларның һәм ишле  гаиләләрнең  канәгатьләнерлек торак һәм коммуналь хезмәт күрсәтүләрне тәэмин итү юлы белән кеше хокукларын һәм төп ирекләрен хөрмәт иткәндә һәм гамәлгә ашырганда матди һәм рухи яшәеш дәрәҗәсен даими күтәрүгә юнәлдерелергә тиеш, ә социаль прогресс һәм үсеш максатларына ирешү бертигез дәрәҗәдә чаралар күрүне, аерым алганда, хөкүмәт катнашында авылларда һәм шәһәр районнарында  арзанлы торак төзү программаларын тормышка ашыруны таләп итә (Социаль прогресс һәм үсеш декларациясенең Х статьясындагы «f» пункты һәм   XVIII статьясындагы «d» пункты, БМО Генераль Ассамблеясы тарафыннан 1969 елның 11 декабрендә кабул ителде); дәүләтләр һәркемнең үзе һәм гаиләсе өчен җитәрлек тормыш дәрәҗәсенә, шул исәптән җитәрлек туклануга, кием-салымга һәм торакка, тормыш шартларын берөзлексез яхшыртуга хокукын таныйлар (Икътисадый, социаль һәм мәдәни хокуклар турында 1966 елның  16 декабрендәге халыкара пактның 11 статьясындагы беренче өлеше); дәүләт хакимияте һәм идарәсе органнары, эш бирүчеләр торакка мохтаҗ гражданнарга халык өчен кулай шартларда яллау яисә аренда шартнамәсе буенча торак урыннары бирү өчен каралган торак йортлар үсешен арттырып, шулай ук торакны төзү, карап тоту һәм ремонтлау өчен түләү буенча компенсацияләр (субсидияләр) һәм ташламалар системасыннан файдаланып, ярдәм итәләр, ә аз керемле гражданнарга дәүләт (муниципаль) торак фондыннан яллау шартнамәсе шартларында торак бирү гарантияләнә (Бәйсез дәүләтләр гражданнарының социаль хокуклары һәм гарантияләренең 1994 елның 29 октябрендәге Хартиясенең 41 статьясы). 
Әлеге нигезләмәләр һәм халыкара-хокукый стандартлар аерым категорияләрдәге халыкның, ятим балаларны һәм ата-ана каравыннан мәхрүм калган балаларны (мөрәҗәгать итүче шул категориягә керә)  кертеп, торак хокукларына өстәмә гарантияләрне хокукый җайга салуның эчтәлеген билгелиләр.
Татарстан Республикасы Министрлар Кабинетының  2010 елның 22 декабрендәге 1091  номерлы карары  белән расланган 2011-2015 елларга Татарстан Республикасында Торак төзелешен үстерү буенча дәгъва белдерелә торган нигезләмәләрне үз эченә алган  концепциясе күрсәтелгән чорга республикада торак төзелешенең төп юнәлешләре белән бергә шулай ук халыкның социаль якланмаган аерым категорияләрен, шул исәптән ятим балаларны һәм ата-ана каравыннан мәхрүм калган балаларны, торак белән тәэмин итү чараларын   өстенлекле буларак  карый. Дәгъва белдерелә торган нормалар белән беркетелгән мондый чараларга  Концепция Социаль ипотека программасын гамәлгә ашырганда торак бирү өчен өстәмә гарантияләргә объектив рәвештә  мохтаҗ булган аерым категорияләрдәге гражданнарга адреслы социаль ярдәмне кертә (1 бүлекнең унтугызынчы абзацы; 2 бүлекнең 2.2 пунктындагы җиденче абзацы; 3 бүлекнең  бишенче абзацы; 5 бүлекнең 7 пункты). 
Дәгъва белдерелә торган нигезләмәләр, халыкның социаль якланмаган категорияләрен яклау чараларын билгеләп,  шул ук вакытта халыкның күрсәтелгән категорияләренә   аларны торак белән тәэмин иткәндә өстәмә гарантияләрне бирү шартларын һәм тәртибен күздә тотмаган. Торакка конституциячел хокукларны гамәлгә ашырганда өстәмә гарантияләрнең төрләре, аларны, аерым алганда, ятим балаларга һәм ата-ана каравыннан мәхрүм калган балаларга  бирүнең хокукый нигезләре һәм тәртибе “Татарстан Республикасында халыкка адреслы социаль ярдәм күрсәтү турында” 2004 елның 8 декабрендәге 63-ТРЗ номерлы  Татарстан Республикасы Законының 8 статьясындагы 5 пунктында билгеләнде һәм Татарстан Республикасы Министрлар Кабинетының “Торак шартларын яхшыртуга мохтаҗ күп балалы гаиләләрне һәм ятим балаларны,  ата-ана каравыннан мәхрүм  калган балаларны, ятим балалар һәм ата–аналар каравыннан мәхрүм  калган, үзләренә беркетелгән торак урыннары булмаган балалар арасыннан булган затларны  торак белән тәэмин итү буенча өстәмә чаралар турында” 2007 елның 18 декабрендәге 732 номерлы һәм “Ятим балаларны,  ата-ана каравыннан мәхрүм  калган балаларны, шулай ук опекага (попечительлеккә) алынган, үзләренә беркетелгән торак урыннары булмаган балаларны торак урыннары белән тәэмин итү чаралары турында” 2008 елның 31 декабрендәге 950 номерлы карарлары белән төгәлләштерелде. Шуңа күрә ятим балаларны,  ата-ана каравыннан мәхрүм  калган балаларны торак белән тәэмин итү турындагы мәсьәләне хәл иткәндә күрсәтелгән норматив хокукый актлар кулланылырга тиеш.
Димәк, Концепциянең мөрәҗәгать итүче дәгъва белдерә торган нигезләмәләре үзеннән-үзе торакка конституциячел хокукны бозучы буларак карала алмый, чөнки алар эчтәлеге һәм  максатчан билгеләнеше буенча Татарстан Республикасында торак төзелеше үсеше буенча чараларны гамәлгә ашырганда күрсәтелгән хокукны үтәү гарантияләрен тәэмин итүгә юнәлдерелгән. Мөрәҗәгать итүче шикаятеннән һәм аңа кушып бирелгән документлардан аңлашылганча, Концепциянең дәгъва белдерелә торган нигезләмәләре мөрәҗәгать итүченең конкрет эшендә кулланылмаган һәм кулланыла алмаган, шуңа бәйле рәвештә гражданин С.М. Гусев шикаяте “Татарстан Республикасы Конституция суды  турында” Татарстан Республикасы Законының 101 статьясында билгеләнгән карау критерийларына җавап бирми, һәм шуңа таянып Татарстан Республикасы Конституция суды каравына алына алмый.
Шуның белән бергә 2 бүлекнең үзләренә беркетелгән торак урыннары булмаган ятим балаларны һәм  ата-ана каравыннан мәхрүм  калган балаларны гына  торак белән тәэмин итү турындагы нигезләмәне үз эченә алган  2.2 пунктындагы дәгъва белдерелә торган  җиденче абзацы асылда “Ятим балаларга һәм ата-ана каравыннан мәхрүм  калган балаларга социаль ярдәм буенча өстәмә гарантияләр турында”  1996 елның 21 декабрендәге 159-ФЗ номерлы Федераль законның 8 статьясындагы 1 пунктының икенче абзацында билгеләнгән нигезләмәләрне кабатлыйлар. Моннан күренгәнчә, Татарстан Республикасы Конституция суды тарафыннан Концепциянең дәгъва белдерелә торган нигезләмәләрен тикшерү күрсәтелгән Федераль закондагы  тиешле нормаларның конституциячеллеген тикшерүне аңлатыр иде. Ләкин Татарстан Республикасы Конституциясенең 109 статьясы һәм “Татарстан Республикасы Конституция суды турында” Татарстан Республикасы Законының 3 статьясы нигезендә мондый тикшерү Татарстан Республикасы Конституция суды карамагына керми.
Бәян ителгәннәрдән чыгып, "Татарстан Республикасы Конституция суды турында" Татарстан Республикасы Законының 3 һәм 6 статьяларына, 46 статьясындагы беренче өлешенең 1 һәм 2 пунктларына, 66 статьясындагы бишенче өлешенә, 67 статьясындагы беренче һәм икенче өлешләренә, 69, 72, 73,101  һәм 109 статьяларына таянып, Татарстан Республикасы Конституция суды

б и л г е л ә д е:
1. Татарстан Республикасы Министрлар Кабинетының  2010 елның 22 декабрендәге 1091  номерлы карары  белән расланган 2011-2015 елларга Татарстан Республикасында Торак төзелешен үстерү концепциясенең аерым нигезләмәләре  белән  үзенең конституциячел хокуклары һәм ирекләре бозылуга гражданин С.М. Гусев шикаятен карап тикшерүгә алудан баш тартырга, чөнки шикаять бирү  "Татарстан Республикасы Конституция суды турында" Татарстан Республикасы Законы таләпләре нигезендә  мөмкин түгел, анда куелган мәсьәләне хәл итү Татарстан Республикасы Конституция суды  карамагына керми. 
2. Бу шикаять  буенча Татарстан Республикасы Конституция суды Билгеләмәсе катгый һәм аңа карата шикаять бирелми.

3. Әлеге Билгеләмәнең күчермәсен гражданин  С.М. Гусевка, шулай ук Татарстан Республикасы Министрлар Кабинеты  адресына җибәрергә.

4. Әлеге Билгеләмә “Татарстан Республикасы Конституция суды хәбәрләре”ндә басылып чыгарга тиеш.

